
 

 

 
 

“Méi net am Mee” am Naturpark Our 

De “Méi net am Mee” ass eng Initiativ, bei der dozou opgeruff gëtt, Gréngflächen am Siidlungsraum am Mount 

Mee net ze méien. Genau esou wéi d’lescht Joer, bedeelegt sech och d’Gemeng Veianen 2025 erëm dorun a 

méit verschidde Wisen net am Mee. D’Ziler vum “Méi net am Mee” sinn op eng méi naturschounend Fleeg vu 

Wisen ze sensibiliséieren an duerch d’Upassung vun de Méipraktike wichteg Liewensraim a Narungsquelle fir 

heemesch Déierenaarten ze schafen.  

D’Initiativ ass an England ënnert dem Numm “No Mow May” entstanen an erfreet sech weltwäit u villen 

Deelhuelenden. Zu Lëtzebuerg gouf e vum Naturschutzsyndikat “SIAS” (Syndicat intercommunal à vocation 

multiple), deen am Süd-Oste vum Land aktiv ass, opgegraff an den Naturpark Our ass säit 2023 Partner.  

D’Ëmstellung vun de Méipraktiken 

dréit dozou bäi, dass méi 

eenheemesch Wëllblummen a -

planzen op de Flächen opkommen a 

bléie kënnen. Dëst konnt een am 

Mee 2024 gutt erkennen. Op der 

Wiss bei der Promenad laanscht 

d’Our waren villfälteg Aarten 

opkomm (op der lénkser Foto). 

Wärend déi meescht Wëllbeien 

zum Beispill op eenheemesch 

Wëllblummen als Narungsquell 

ugewise sinn, well se den Nektar a 

Pollen aus gebittsfrieme Blummen 

net verwäerte kënnen, fillt sech den 

Igel op méi naturschounend 

gefleegte Wisen och besonnesch 

wuel. 

Wichteg ze betounen ass, dass e méifräie Mee e gudden éischte Schrëtt a Richtung naturschounend Wisefleeg 

ass, et awer nach wichteg aner Krittäre ginn. Sou ass et zum Beispill wichteg, 

• dass de Gréngschnëtt net op der Wiss leie bleift, fir den domat zesummenhängenden Närstoffeintrag 

ze verhënneren (Wëllblumme wuesse besser op éischter more Biedem) an ze vermeiden, dass sech eng 

Filzschicht iwwert dem Buedem bilt, wouduerch Schied entsteet an duerch déi zwee-keimbliedereg 

Planzen (d.h. Wëllblummen; am Verglach zu den ee-keimbliederege Planzen, wéi Grieser) schlecht bis 

guer net duerchwuesse kënnen, 

• dass fir d’éischte Kéier am Joer prinzipiell eréischt nom 15. Juni geméit gëtt, fir dass d’Wëllblumme 

bléien an aussomen an dass déi meescht Insektelarve sech fäerdeg entwéckele kënnen, an 



 

 

• dass eng Wiss net op eng Kéier am Ganze geméit gëtt (méiglech Zäitpunkte sinn: fir d’éischte Kéier an 

der zweeter Hallschent (1) vum Juni oder (2) vum September, (3) an der zweeter Hallschent vum Juni a 

vum September a (4) guer net an engem Joer mat engem Schnatt am Juni vum doropfollgendem Joer). 

Ab dësem Joer wäert d’Gemeng Veianen dës naturschounend Wisefleeg, nierft hirer Bedeelegung um „Méi net 

am Mee“, op verschiddene Wisen uechtert d’Gemeng asetzen.  

Weider Informatioune fannt Dir um insekten.lu. Fir eng Berodung kënnt Dir och den Naturpark Our uruffen 

(+352 90 81 88 – 1).  

